Տ Ե Ղ Ե Կ Ա Ն Ք-Հ Ի Մ Ն Ա Վ Ո Ր ՈՒ Մ
Իրավական ակտի անհրաժեշտությունը

Սույն Նախագծի ընդունումը պայմանավորված է Հայաստանի Հանրապետությունում ՄԻԱՎ/ՁԻԱՀ-ի և տուբերկուլյոզի բուժման համար համապատասխանաբար հակառետրովիրուսային և հակատուբերկուլյոզային դեղերի անընդմեջ մատակարարմամբ: 

Ընթացիկ իրավիճակը և խնդիրները

Կառավարության 2018 թվականի ապրիլի 12-ի N 489-Ն որոշման (այսուհետ` Որոշում) պահանջներին համապատասխան, «ՁԻԱՀ-ի կանխարգելման կենտրոն» և «Տուբերկուլյոզի դեմ պայքարի ազգային կենտրոն» պետական ոչ առևտրային կազմակերպությունների (այսուհետ՝ ՊՈԱԿ-ներ) կողմից հակառետրովիրուսային և հակատուբերկուլյոզային դեղերի ձեռքբերման նպատակով Որոշման Հավելված 2-ով սահմանված միջազգային գնումների վեց գործակալներին առաջարկվել է ներկայացնել գնային առաջարկներ: ՊՈԱԿ-ների կողմից սահմանված ժամկետներում գործակալներից ստացվել են գնային առաջարկներ: Հիմք ընդունելով գնումների միջազգային գործակալների կողմից ներկայացված նվազագույն գնային առաջարկների և մաքսազերծման, տեղափոխման հետ կապված ծախսերի հանրագումարը` որպես գնման ընթացակարգերի առավելագույն նախահաշվային գներ, ՊՈԱԿ-ների կողմից իրականացվել են ՄԻԱՎ/ՁԻԱՀ-ի և տուբերկուլյոզի բուժման համար համապատասխանաբար հակառետրովիրուսային և հակատուբերկուլյոզային դեղերի գնանշման հարցման գնման ընթացակարգեր` «Գնումների մասին» օրենքի 15-րդ հոդվածի 6-րդ մասի պահանջներին համապատասխան («ՁԻԱՀ-ի կանխարգելման կենտրոն» ՊՈԱԿ-ի կողմից 18.07.18թ. հրապարակվել է «ԳՀԱՊՁԲ-ԴՁ-ՁԻԱՀ-18/3», իսկ «Տուբերկուլյոզի դեմ պայքարի ազգային կենտրոն» ՊՈԱԿ-ի կողմից «ՏԱԿ-ԳՀԱՊՁԲ-18/23»  և   «ՏԱԿ-ԳՀԱՊՁԲ-18/24» ծածկագրերով գնման ընթացակարգեր): Սակայն, ոչ մի հայտ չներկայացնելու հիմքով նշված գնման ընթացակարգերը հայտարարվել են չկայացած` «Գնումների մասին» օրենքի 37-րդ հոդվածի 1-ին մասի 3-րդ ենթակետի համաձայն: 
Վերոնշյալ գների հաշվարկներն իրականացվել են` հիմք ընդունելով միջազգային գնումների գործակալների կողմից ներկայացված գնային առաջարկները, որոնց վրա հաշվարկվել են նաև մասքավճարներ, բրոքերային (մաքսային ձևակերպման) վճարներ, ինչպես նաև տեղափոխման և պահպանման ծախսեր: Ընդ որում, բրոքերային (մաքսային ձևակերպման) և տեղափոխման վճարները սահմանվել են` ըստ առանձին մատակարարների: Մասնավորապես, քանի որ նախատեսվում է, որ յուրաքանչյուր մատակարարի կողմից իր կողմից իրականացվելիք բոլոր դեղերի մատակարարումները կիրականացվեն միանվագ կարգով, հետևաբար բրոքերային (մաքսային ձևակերպման) և տեղափոխման ծախսերը ևս կիրականացվեն մեկ անգամ: Իսկ բրոքերային (մաքսային ձևակերպման) վճարների չափերը յուրաքանչյուր ՊՈԱԿ-ի դեպքում սահմանվել են` հիմք ընդունելով վերջիններիս կողմից վերոնշյալ ծառայությունների ձեռքբերման համար կնքված պայմանագրային գները: Կից ներկայացվում է միջազգային գնումների գործակալների կողմից ձեռքբերվող դեղերի գների ձևավորման հաշվարկը:    
Հիմք ընդունելով Որոշման 6-րդ կետի պահանջները` անհրաժեշտ է «Տուբերկուլյոզի դեմ պայքարի ազգային կենտրոն» ՊՈԱԿ-ին հակատուբերկուլոզային դեղերի ձեռքբերման համար տրամադրել դրամաշնորհ` 12.186.078 ՀՀ դրամի չափով, իսկ «ՁԻԱՀ-ի կանխարգելման կենտրոն» ՊՈԱԿ-ին` 25.891.228 ՀՀ դրամ` հակառետրովիրուսային դեղերի ձեռքբերման համար:
ՊՈԱԿ-ներին նշված գումարները տրամադրելու նպատակով անհրաժեշտություն է առաջացել կատարել ՀՀ 2018թ. պետական բյուջեի «Առողջապահություն» բաժնի ծրագրերի վերաբաշխում: Մասնավորապես, նախատեսվում է «Դեղորայքի տրամադրում ամբուլատոր-պոլիկլինիկական, հիվանդանոցային բուժօգնություն ստացողներին և հատուկ խմբերում ընդգրկված ֆիզիկական անձանց» ծրագրի անվանացանկով նախատեսված հակառետրովիրուսային և հակատուբերկուլյոզային դեղերի (էթամբուտոլ, իզոնիազիդ, ռիֆամպիցին) և ԲՆԱ-ների (ՁԻԱՀ-ի կանխարգելման միջոցների հավաքածուներ) գումարների նվազեցում, ինչպես նաև գլիմեպիրիդ-մետֆորմին, հիդրօքսիկարբամիդ, դեսմոպրեսինի ացետատ դեղերի քանակների նվազեցում, որոնք 2018թ. ընթացքում չեն գնվելու` հաշվի առնելով դեղերի մնացորդները և առողջապահական կազմակերպությունների կողմից տրամադրված հաշվետվությունների արդյունքում արձանագրված պահանջարկի վերագնահատման արդյունքները:    
Կարգավորման նպատակը և բնույթը

Կառավարության որոշմամբ առաջարկվող նախագծի նպատակը Հայաստանի Հանրապետությունում հակառետրովիրուսային և հակատուբերկուլյոզային դեղերի անընդմեջ մատակարարման ապահովումն է: 

Նախագծի մշակման գործընթացում ներգրավված ինստիտուտները և անձինք
Կառավարության որոշման սույն նախագծի կազմմանը մասնակցել են առողջապահության  նախարարության աշխատակիցները: 
Իրավական ակտի կիրառման դեպքում ակնկալվող արդյունքը
Կառավարության որոշման կիրառման արդյունքում ակնկալվում է ՀՀ բնակչության շրջանում հակառետրովիրուսային և հակատուբերկուլյոզային դեղերի անընդմեջ մատակարարում, որի հետևանքով կապահովվի Հայաստանի Հանրապետությունում ՄԻԱՎ/ՁԻԱՀ-ի և տուբերկուլյոզի կանխարգելումը և բուժումը: 

